Kekuatan dalam pluralisme
Selama lebih satu generasi, negara ini telah cuba menyerap modernisme stail-Amerika dengan pengiktirafan terhadap tradisi

Malaysia adalah negara yang unik dan tersendiri: sarat dengan harapan dan kerapuhan. Kerencaman sejarah, budaya dan agama nya menjadikan nya negara yang kaya, menggugah dan menakjubkan. Bangsa Cina, India, Melayu dan, dalam rangka yang lebih luas, kebudayaan Indonesia hidup berdampingan, sementara agama Buddha, Kristian dan Islam semuanya mengisi akar warisannya yang berlapis.       
Tambahan, Malaysia mempunyai keupayaan ekonomi dan potensi geostrategik kelas pertama. Pada tahun-tahun mendatang, ia dijangkakan bakal menanggung kepentingan tempatan dan antarabangsa yang meningkat di samping jirannya, Indonesia – dua negara membangun yang sering diabaikan dengan kelebihan China dan India, yang, kita dimaklumkan, mewakili hanya dua kekuatan Asia. 
Hari ini, ketika pusat graviti ekonomi dunia di bawah orde baru berganjak ke timur, kedua-dua negara akan memainkan peranan yang signifikan dan kritikal. Malaysia akan menjadi kekuatan pendesak yang harus diperhitungkan. 
Tetapi kesulitan yang substantif dan halangan terus kekal untuk dirungkai. Tiada sesuatu yang, atau akan jadi, mudah.  Dengan peralihan waktu, Malaysia menyingkapkan pelbagai aspek dari cabaran yang mendepaninya dan tentang keraguan dan kegoyahannya. Enam puluh peratus dari populasinya adalah Muslim; Islam telah muncul sebagai rujukan yang tetap dalam perdebatan politik. Antara parti pemerintah (UMNO), yang telah meneraju kuasa sejak lebih 50 tahun, dan gabungan parti pembangkang, slogan yang bertingkah, perbenturan simbol dan kontroversi yang lahir dari rujukan Islam adalah fakta kehidupan.     
Terdapat perbicaraan tentang negara Islam, tentang Sharia, undang-undang jenayah Islam, tentang reformasi, dan perubahan. Kebangkitan Arab dan kemenangan kelompok Islamis telah menyalakan kesannya. Rakyat Malaysia terseret mengikuti perkembangannya dengan penuh perhatian, menganalisis dan mengharapkan masa depan yang lebih baik dengan rasuah yang berkurangan, kebebasan yang hakiki, demokrasi yang telus, dan media yang bebas. Jalan di depan adalah panjang dan penuh halangan.  
Penganut agama Hindu, Buddha, Kristian atau yang berfaham ateis di negara ini sering merasakan mereka tawanan dalam perdebatan yang meminggirkan atau mengeksploitasi mereka. Seperti imej yang mencermikan kebanyakan penduduk Islam di Barat, mereka mungkin mengiktiraf dan menghargai perlembagaan, menghormati undang-undang dan keistimewaan negara madani, tetapi ianya seakan mereka dipencilkan dari perkongsian naratif dari mana bangsa Malaysia diasaskan.  Ia terbukti sukar bagi mereka mencapai status yang setara sepenuhnya yang akan mewujudkan rasa tergolong ke dalam masyarakat yang pluralis. Adalah menyolok untuk melihat fragmentasi yang dinamik dari landas sosial, kultural dan agama yang sama, yang kita temui dalam masyarakat pluralis di Barat (tetapi di sini, bagi kaum minoriti yang bukan Islam) 
Tambahan, terdapat masalah pendatang yang sama, terutamanya dari asal Indonesia, yang mencetuskan pertikaian politik (termasuk polisi yang sering bersifat bermusuh terhadap para pendatang yang negara sendiri perlukan). Retorik dengan nada populis telah timbul ke permukaan dan cuba mengekploitasi ketegangan ini (agama, budaya, imigrasi, dll.): politik emosi dan identiti mengancam perpaduan sosial di Malaysia. Garis-jurang tampak nyata, terutamanya dalam menghadapi pilihanraya yang dijangkakan makin hampir.  
Pembangunan tidak dijana tanpa harga. Selama lebih satu generasi, negara ini telah cuba menyerap modernisme stail-Amerika dengan pengiktirafan terhadap tradisi
Perbezaan antara ibu negara, Kuala Lumpur, dan kota-kota lain adalah melebar. Di sini, bangunan pencakar langit menjulang mengelilingi kemegahan menara berkembar yang mencabar puncak Amerika yang tertinggi. Strategi politik lazim diasak dengan ‘Islamisasi’ modernisme, kapitalisme, malah konsumerisme – percantuman yang aneh, sebenarnya.
Kemudian, tidak jauh di sudut persimpangan, ketika berkunjung ke negeri Perlis, terkilas kelibat suatu semangat yang kreatif yang cuba menggabungkan tradisi, estetik dan etika di tengah-tengah dunia moden. 
Di sana, tersergam struktur yang hebat dibina di atas sokongan dermaga, dikenali sebagai “masjid terapung”, memperlihatkan landskap maritim yang luar biasa. Lima puluh peratus dari tenaga elektriknya dijana dari turbin udara dan, apabila siap, panel solar akan membekalkan baki tenaga yang diperlukan: masjid “hijau” yang di bawah kubahnya terlakar rujukan dari kitab suci Islam dalam lima bahasa kebangsaan, untuk menandakan bahawa Islam bukan hak milik satu bahasa atau satu budaya. 
Masjid ini akhirnya jauh lebih “moden” dari semua peniruan dan tempelan buta kepada model Amerika. Tugas kita, akhirnya, adalah untuk menimbangkan prinsip akhlak dan keupayaan teknikal yang terjangkau untuk kita pada hari ini, tanpa sejenak pun melupakan prinsip akhlak yang mengakari kepelbagaian dan persekitaran itu sendiri. Tugas kita adalah untuk menyiapkan kemodenan dengan jiwa, untuk menghidupkan semula daya kreativiti spirituil dan kemanusiaan.
[bookmark: _GoBack]Alangkah sentosa dapat menunaikan solat di dalam masjid yang sepertinya: seseorang dapat mengesan pertembungan antara daya intelek dan imaginasi kreatif. Dari Perlis, jauh dari pencakar langit Kuala Lumpur, mengalir intuisi bahawa “masjid terapung” mungkin dapat menjadi simbol tentang sumbangan umat Islam yang terbesar dalam era pencarian makna: untuk melahirkan spesifisitinya dalam rangka universal, dalam keinsafan dan keakuran yang penuh terhadap pluralisme dan untuk merespon dengan penuh kesedaran dan dengan segala kepakaran yang mungkin, terhadap cabaran dalam era kita. 

